
АННОТАЦИЯ 
Ушбу илмий мақолада дастлабки терговнинг умумий шартлари таснифи, уларни 
тизимлаштириш мезонлари, дастлабки терговни олиб боришга ваколатли мансабдор 
шахсларнинг ваколатлари, жиноят ишининг терговга тегишлилиги, тергов муддатлари, 
процессуал ҳаракатларда холисларнинг иштироки, тергов сирини таъминлаш ва терговчилар 
гуруҳи фаолияти каби асосий масалалар атрофлича кўриб чиқилади. Мақолада, шунингдек, 
хорижий давлатларнинг илғор тажрибаларидан келиб чиқиб, Ўзбекистоннинг 
Республикасининг жиноят-процессуал қонунчилигини янада такомиллаштириш бўйича аниқ 
таклифлар ишлаб чиқилган.  
Калит сўзлар: дастлабки тергов, жиноят процесси, терговга тегишлилик, тергов муддатлари, 
холислар, тергов сири, тергов гуруҳи, прокурор назорати.  

СОВЕРШЕНСТВОВАНИЕ КРИТЕРИЕВ КЛАССИФИКАЦИИ ОБЩИХ УСЛОВИЙ 
ПРЕДВАРИТЕЛЬНОГО СЛЕДСТВИЯ 

АННОТАЦИЯ 
В данной научной статье подробно рассматриваются такие основные вопросы, как 
классификация общих условий предварительного следствия, критерии их систематизации, 
полномочия должностных лиц, уполномоченных проводить предварительное следствие, 
подследственность уголовного дела, сроки расследования, участие понятых в процессуальных 
действиях, обеспечение тайны следствия и деятельность группы следователей. В статье также 
разработаны конкретные предложения по дальнейшему совершенствованию уголовно-
процессуального законодательства Республики Узбекистан на основе передового опыта 
зарубежных стран. 
Ключевые слова: предварительное следствие, уголовный процесс, подследственность, сроки 
следствия, понятые, тайны следствия, следственная группа, прокурорский надзор. 

IMPROVING THE CLASSIFICATION CRITERIA FOR THE GENERAL CONDITIONS 
OF A PRELIMINARY INVESTIGATION 

ANNOTATION 
This scientific article examines in detail the main issues such as the classification of the general 
conditions of the preliminary investigation, the criteria for their systematization, the powers of the 
officials authorized to conduct the preliminary investigation, the jurisdiction of the criminal case, the 
timing of the investigation, the participation of witnesses in procedural actions, ensuring the secrecy 
of the investigation, and the activities of the investigator group. The article also develops specific 
proposals for further improving the criminal procedure legislation of the Republic of Uzbekistan 
based on the best practices of foreign countries. 
Keywords: preliminary investigation, criminal proceedings, jurisdiction, investigation periods, 
witnesses, investigation secrets, investigative team, prosecutorial supervision. 
 

Жиноятларни тез ва тўла очиш ёки айбдор шахсларни фош этиш каби жиноят-
процессуал қонунчилигининг муҳим вазифаларини ҳал этишда жиноятларни тергов 
қилишнинг қатъий ўрнатилган қоидалари жуда муҳим бўлиб, ушбу қоидалар иш юритув 
якунида одил сулдов таъминланишига бевосита таъсир кўрсатади. Шу билан бирга, дастлабки 
терговнинг умумий шартлари сифатида ўрнатилган мазкур тартиб-қоидалар иш ҳолатларини 
тўла, ҳар томонлама ва холисона тергов қилиш, процесс иштирокчиларининг ҳуқуқ ва 
қонуний манфаатларини ҳимоя қилиш кафолати сифатида ҳам кўрилади. 

Дастлабки терговнинг умумий шартлари жиноят-процессуал қонунчилигимизда 
алоҳида институт сифатида белгиланган (ЖПК 43-боб) ва ушбу шартларга риоя қилинмаслиги 
қонун бузилиши ҳолати сифатида баҳоланади. Бироқ, мазкур “умумий шартлар” тушунчасига 
қонунчиликда аниқ бир изоҳ берилмаган, жиноят-процессуал ҳуқуқи назариясида мазкур 
тушунча мазмун-моҳияти юзасидан ягона ёндашув мавжуд эмас ва дастлабки тергов умумий 
шартларига хос элементлар аниқлаштирилмаган. Айнан қандай қоидаларни ушбу шартлар 
тоифасига киритиш ёки ушбу шартлар доирасини кенгайтириш ёки уларни оптималлаштириш 
юзасидан жиноят-процессуал ҳуқуқи назариясида процессуалист олимлар ўртасида турли 
туман қарашлар мавжуд бўлиб, бизнингча, уларни таҳлил қилишдан олдин “умумий шартлар” 
тушунчасининг мазмунини аниқлаштириш зарур. Чунки айнан мазкур шартлар жиноят ишини 
тергов қилиш шакли сифатида дастлабки тергов босқичининг моҳиятини чуқурроқ тушунишга 
ёрдам беради. 

Дастлабки терговнинг умумий шартлари тизими таҳлили қонунчилик айнан қандай 
мезонлар бўйича бир қатор қоидаларни битта бобга бирлаштириб, уларни дастлабки 
терговнинг умумий шартлари сифатида эътироф этганлиги, нима сабабдан айрим интитутлар 
тергов учун муҳим аҳамиятга эга бўлсада, улар умумий шартлар тоифасига киритилмаганлиги 
амалиётчи мутаҳассислар ва процессуалист олимлар томонидан муҳокама марказига 
айланган. Жиноят-процесуал қонунчилигимиз ҳам бу борада аниқ чегараларни белгилаб 
бермаган. Бизнингча, дастлабки терговнинг умумий шартлари фақатгина терговчилар 
фаолиятининг муҳим нуқталарини тартибга солиши ва жиноят процессининг бошқа 
босқичларида учрамаслиги зарур.  

Шу ўринда ҳақли савол туғилади: алоҳида процессуал нормаларни ажратиб олиб, 
уларни дастлабки терговнинг умумий шартлари сифатида белгилашга зарурат мавжудми ёки 
бундай шартларнинг ўрнатилиши жиноят процесси босқичларини, тузилишини 
мураккаблаштирадими? Масалан, Л.В.Головканинг тушунтиришича, бундай қоидаларнинг 
алоҳида умумий шартлар сифатида жамланиши кодексларга, яъни кодекслаштириш 
техникасига хос. Унинг фикрича, кодексларда баъзи ҳуқуқ институтлар бажарадиган 
вазифаларига қараб бошқаларидан ажратиб олинади ва умумлаштирилади [1]. Бу фикри билан 

олим шунчаки танлаб олинган қоидаларгина дастлабки терговнинг умумий шарти сифатида 
белгиланганлигини, уларни ажратиб олиш мезонлари мавжуд эмаслигини таъкидлайди. 

К.И.Мигушин эса дастлабки терговнинг умумий шартлари доирасини кенгайтириш 
юзасидан бир қатор изланишлар ўтказиб, жиноят ишини қўзғатиш ва дастлабки тергов 
босқичларини бирлаштириш орқали ишни қўзғатишга оид институтларни ҳам умумий шарт 
сифатида белгилашни таклиф этади [2]. Бундан ташқари, дастлабки терговнинг умумий 
шартларини таҳлил қилган процессуалист олим В.И.Качалов суриштирувчи, терговчи ва 
прокурор иш ҳолатларини ҳар томонлама, тўла ва холисона ўрганишини талаб қилувчи 
“ҳақиқатни аниқлаш”ни дастлабки терговнинг умумий шартлари қаторига киритишни таклиф 
этади [3]. Унинг фикрича, ҳақиқатни аниқлаш суриштиручи, терговчи ва прокурорга, яъни 
дастлабки терговни амалга оширувчи мансабдор шахслар фаолиятига тааллуқли бўлиб, судлар 
ҳақиқатни анилашга мажбур бўлмаслиги, суд фақатгина тарафларга ўзларининг ҳуқуқлари ва 
қонуний манфаатларини амалга оширишлари учун шарт-шароит яратиб бериш билан 
чекланиши лозим.    

Шунинг учун олим ҳақиқатни аниқлаш билан боғлиқ фаолият фақат дастлабки тергов 
органлари томонидан амалга оширилиши ва шу боисдан ҳам уни фақат дастлабки терговга хос 
фаолият сифатида баҳолаб, уни умумий шартлардан бири сифатида белгилашни таклиф 
қилади.    

Бизнингча, процессуалист олим томонидан берилган бу таклифга қўшилиб бўлмайди. 
Чунки, ҳақиқатни аниқлаш фақатгина дастлабки терговга хос фаолият эмас, ЖПКнинг 22-
моддасига кўра, суриштирувчи, терговчи, прокурор ва суд ҳам жиноят иши билан боғлиқ 
барча ҳолатларни аниқлаши шарт. Қонуннинг ушбу нормаси мазмунидан англашиладики, 
судлар ҳам ҳақиқатни аниқлашга масъул, бу фаолият иш юритишнинг суд босқичида ҳам 
амалга оширилади. Бошқача айтганда, ҳақиқатни аниқлаш фақат дастлабки терговга хос 
тушунча эмас. 

Дастлабки терговга хос умумий шартларни ўхшаш ва ўзаро фарқли жиҳатларига кўра 
тоифаларга ажратиб олиш уларни тизимли тадқиқ этишда муҳим масала ҳисобланади. Бу 
масала бир қатор процессуалист олимларнинг тадқиқот ишларида ҳам алоҳида ўрганилган. 
Хусусан, Е.В.Сусловичус дастлабки терговнинг умумий шартларини қуйидагича гуруҳларга 
ажратишни таклиф этади [4]: 

1) дастлабки терговни ўтказишнинг бош қоидаларини белгилаб берувчи умумий 
шартлар: терговга тегишлилик, дастлабки тергов ўтказиладиган жой, дастлабки тергов 
муддатлари; 

2) тергов ҳаракатларини ўтказиш тартибини белгиловчи умумий шартлар: дастлабки 
терговнинг терговчилар гуруҳи томонидан ўтказилиши; 

3) фуқароларнинг ҳуқуқ ва эркинликларини бевосита таъминлашга қаратилган умумий 
шартлар: илтимосномаларни кўриб чиқишнинг мажбурийлиги (мазкур тартиб миллий 
қонунчилигимизда дастлабки терговнинг умумий шарти сифатида белгиланмаган);  

 Бундан кўринадики, процессуалист олим дастлабки терговнинг барча шартларини 
аҳамияти, қайси процессуал муносабатларни тартибга солиши ва моҳиятан бир бирига 
яқинлигидан келиб чиқиб гуруҳларга ажратган. Шунингдек, жиноят ишини судга қадар 
юритиш босқичини таҳлил қилган олим Д.А.Исмайлов ҳам дастлабки терговнинг умумий 
шартларини уч гуруҳга ажратиб ўрганган: иш ҳолатларини ҳар томонлама ўрганишга 
қаратилган умумий шартлар, дастлабки тергов субъектлари ва уларнинг ҳуқуқий мақомини 
белгилашга қаратилган умумий шартлар, процесс иштирокчиларининг ҳуқуқ ва қонуний 
манфаатларини таъминлашга йўналтирувчи умумий шартлар [5]. Ушбу процессуалист олим 
ҳам жиноят-процессуал қонунчиликда белгиланган барча дастлабки терговнинг умумий 
шартларини мазкур уч гуруҳга бўлган ҳолда тадқиқ этишни таклиф қилади.  

Бундан ташқари, шунга ўхшаш фикрларни О.А.Корнишина [6], А.Н.Гришинлар [7] 
айтиб ўтган. Улар ҳам ўрганилаётган умумий шартларни шартли равишда қуйидаги уч 
тоифага ажратишни таклиф этади: 

1) ваколатли тергов органининг танланиши ва уларнинг ҳуқуқий мақоми белгиланиши 
билан боғлиқ шартлар; 

2) терговнинг ҳар томонлама, тўла ва холисона олиб борилишини таъминлашга 
қаратилган шартлар; 

3) тергов иштирокчиларининг ҳуқуқлари ва қонуний манфаатларини ҳимоя қилишга 
қаратилган шартлар.  

 Шу билан бирга, процессуалист олимлар фақат ЖПКнинг тегишли бобида 
кўрсатилган қоидаларгина дастлабки терговнинг умумий шартлари сифатида тан олиниши 
кераклигини таъкидласада, унда назарда тутилмаган бошқа қоидалар ҳам умумий шарт 
сифатида белгиланмаганлигига эътибор қаратади. Уларга кўра, дастлабки терговда техник 
воситалардан фойдаланиш қоидаларини, терговда расмийлаштириладиган процессуал 
ҳужжатларни, терговчиларнинг прокурор ва суриштирувчилар билан ҳамкорлигини тартибга 
солувчи қоидалар дастлабки терговнинг умумий шартларига қўйилган талабларга жавоб 
берсада, рўйхатга киритилмаган.  

 Бироқ, мазкур масала бахсли бўлиб, на жиноят-процессуал қонунчилигимизда, на 
жиноят-процессуал ҳуқуқи назариясида қоидаларни умумий шартлар тоифасига киритиш 
мезонлари мавжуд бўлмаганлиги сабабли бу масалада якуний хулоса қилиш қийин. Қизиқ 
томони, юқоридаги олимлар қайд этилган қоидаларни нима сабабдан умумий шартлар 
сифатида белгилашни асослантиришмаган. 

Дастлабки терговнинг умумий шартлари тавсифини муҳокама қилишда уларнинг ўзаро 
ўхашаш ва фарқли томонлари бўйича тизимлаштириш уларнинг ҳар бирини ҳар томонлама 
таҳлил қилишга ёрдам беради.  

Юқоридагилардан келиб чиқиб, Ўзбекистон Республикаси ЖПК 43-бобида назарда 
тутилган дастлабки терговнинг умумий шартларини уларнинг мақсади ва вазифасидан келиб 
чиқиб, шартли равишда 3 та гуруҳга ажратиш мумкин:  

Биринчиси: дастлабки терговни амалга оширувчи органларнинг ваколатларини 
тақсимлашни назарда тутувчи - жиноят ишиниг терговга тегишлилиги. Бу гуруҳга дастлабки 
терговни олиб боришга ваколатли мансабдор шахслар (ЖПК 344-модда), жиноят ишининг 
терговга тегишлилиги (ЖПК 345-модда), ҳудудий жиҳатдан терговга тегишлилик (ЖПК 346-
модда) каби шартларни киритиш мумкин;  

Иккинчиси: дастлабки терговда исботланиши, ўрганилиши лозим бўлган ҳолатларнинг, 
яъни терговнинг ҳар томонлама, тўла ва холисона ўтказилишини таъминлашга хизмат қилувчи 
қоидалар йиғиндиси бўлиб, бу гуруҳ терговчининг топшириқларини бажариш (ЖПК 347-
модда), жиноят ишини бошқаларга ўтказиш (ЖПК 348-модда), йўқолган жиноят ишини ёки 
унинг материалларини тиклаш (ЖПК 3481-модда), дастлабки терговда жамоатчиликнинг 
иштироки (ЖПК 349-модда), дастлабки терговнинг бошланиши (ЖПК 350-модда), дастлабки 
тергов муддатлари (ЖПК 351-модда), тергов ҳаракатларини ўтказишда холисларнинг 
иштироки (ЖПК 352-модда), дастлабки терговни терговчилар гуруҳига топшириш (ЖПК 354-
модда), терговчилар гуруҳи раҳбарининг ваколатлари (ЖПК 355-модда), гуруҳ аъзолари 
бўлган терговчилар (ЖПК 356-модда), тергов ҳаракатининг бир неча терговчи томонидан 
бажарилиши (ЖПК 357-модда) каби шартларни ўз ичига қамраб олади. 

Учинчи гуруҳ дастлабки тергов давомида шахс ҳуқуқларини таъминлашга қаратилган 
умумий шартларни назарда тутади ва унга жиноят ишидаги маълумотларни ошкор қилмаслик 
мажбурияти (ЖПК 353-модда) ҳамда терговчининг ва прокурорнинг ҳаракатлари ҳамда 
қарорлари устидан шикоят бериш (ЖПК 358-модда)ни тартибга солувчи қоидаларни киритиш 
мумкин.  

Бизнингча, дастлабки тергов умумий шартлари сифатида ўрнатилган қоидаларнинг 
аксарият қисми умумий шартларга қўйилган талабларга жавоб бермайди. Қайсидир қоидани 
дастлабки терговнинг умумий шарти сифатида баҳолашимиз учун унинг ЖПКдаги тегишли 
бобга киритилганлигидан эмас, процессуал фаолиятдаги роли, дастлабки тергов учун 
аҳамиятлилик даражасидан келиб чиқиш лозим. 

Шу масалани тадқиқ этган олим К.В.Проваторова дастлабки терговнинг умумий 
шартлар тизимини “Тергов ҳаракатларини амалга оширишнинг умумий қоидалари”, “Тергов 
ҳаракатларини ўтказишга суд тартибида рухсат олиш”, “Тергов ҳаракати баённомаси” каби 
қоидалар билан тўлдиришни таклиф этади [8].  Данг Вьенг Хинг ҳам дастлабки тергов 
давомида чиқариладиган қарорлар, жиноят содир этилишига олиб келган сабабларни бартараф 
этиш тўғрисида тақдимномаларни [9] ҳам дастлабки терговнинг умумий шартлари қаторига 
киритишни таклиф этган. Миллий жиноят-процессуал қонунчилигимиз таҳлилидан келиб 
чиқиб, процессуалисто лимларнинг айрим таклифларига қўшила олмаймиз.  

Хусусан, “Тергов ҳаракатларини ўтказишга суд тартибида рухсат олиш”, “Тергов 
ҳаракати баённомаси” ёки “Жиноят содир этилишига олиб келган сабабларни бартараф этиш 
тўғрисида тақдимномалар” қонунчилигимизда мавжуд тартиб-қоидалар бўлиб, уларни 
дастлабки терговнинг алоҳида умумий шартлари сифатида қонунчиликда белгилашга зарурат 
йўқ ва бу масала тергов амалиётида ҳам, назарияда ҳам муаммони келтириб чиқараётгани йўқ. 

В.Т.Томина эса прокурор назорати, суд назорати, дастлабки тергов органларининг 
бошқа корхона, муассаса, ташкилотлар билан ҳамкорлиги, тергов ҳаракати ёки бошқа 
процессуал ҳаракат ўтказилишини қатъий тартибга солинганлиги каби қоидаларни ҳам [10] 
дастлабки терговнинг алоҳида умумий шартлари сифатида тан олиш зарурлигини 
таъкидлайди.  

Л.В.Головка жиноят-процессуал қонунчиликдаги қоидаларни умумий ва махсус 
шартларга ажратишнинг икки асосий мезонини ажратиб кўрсатади [11]. Унга кўра, биринчи 
мезон - тергов шакллари. Мазкур мезон дастлабки терговнинг умумий шартларини терговнинг 
бошқа шаклларидан, жумладан суриштирувдан ажратиб туради. Иккинчи мезон бирор 
қоиданинг дастлабки терговнинг бутун муддатига тадбиқ этилишидан келиб чиқади. Бунда 
танланган қоида дастлабки терговнинг барча ички босқичларига хос бўлиши керак. 

Бу фикрлардан шундай хулоса қилиш мумкинки, олим умумий шарт бутун дастлабки 
тергов муддатига хос қоида бўлиши кераклигини назарда тутган.  

Дастлабки тергов умумий шартларининг амалдаги ҳолатини баҳолаш учун 
ривожланган айрим хорижий давлатлар қонунчилиги билан солиштириш ва уларнинг ижобий 
жиҳатларини таҳлил қилиш керак бўлади. Англо-саксон ҳуқуқ тизимига кирувчи давлатлар 
процессуал қонунчилигидан дастлабки терговнинг умумий шартларини қидириш мақсадга 
мувофиқ эмас. Чунки, ушбу давлатлар иш юритувида дастлабки тергов мустақил босқич 
сифатида мавжуд эмас ва уни полиция томонидан олиб бориладиган текширувга қиёслаш 
мумкин [12].  

Шуни таъкидлаш жоизки, дастлабки терговнинг умумий шартлари қаторига баъзи 
қоидаларнинг киритилиши (масалан, йўқолган иш материалларини тиклаш) умумий 
шартларга қўйилган талабларга жавоб бермаслиги ҳам мумкин. Ўзбекистон Республикаси 
ЖПКнинг 3481-моддасида белгиланишича, йўқолган жиноят иши материаллари тергов 
вақтида прокурорнинг қарори билан, худди шу ҳолат судда юз берган тақдирда суднинг 
ажрими билан амалга оширилади. Бундан кўринадики, мазкур умумий шарт судда иш юритиш 
даврини ҳам қамраб олган.    

Бироқ, дастлабки терговнинг умумий шартлари фақатгина жиноятларни тергов 
қилишнинг мазкур босқичига тегишли бўлиши ва айнан дастлабки терговга хос қоидаларни 
назарда тутиши керак эди. П.В.Фадеев ва Данг Вьетлар ҳам умумий шартлар истисно 
сифатида фақат дастлабки терговга тегишли бўлиши кераклигини таъкидлашади [13]. 
Процессуалист олимлар Д.С.Крылова [14], шунингдек А.С.Дмитриев, А.С.Виноградовлар [15] 
ҳам масаланинг айнан шу жиҳатига эътибор қаратиб, йўқолган иш материалларини тиклаш 
тартибини дастлабки терговнинг умумий шартларидан чиқаришни таклиф этади.  

Шу масалада айрим ривожланган хорижий давлатлар тажрибасига эътибор қаратадиган 
бўлсак, масалан романа-герман ҳуқуқ тизимига кирувчи Грузия Республикаси жиноят-
процессуал қонунчилигида (XIV боб) дастлабки терговга хос асосий қоидалар “умумий 
шартлар” сифатида назарда тутилмаган бўлсада, тергов асослари сифатида мустаҳкамлаб 
қўйилган [16]. Миллий қонунчилигимиздан фврқли равишда ушбу давлат ЖПКда терговни 

бошлаш мажбурийлиги (100-модда), жиноят тўғрисида хабар (101-модда), ишни терговга 
тегишлилиги бўйича юбориш (102-модда), терговни тугатиш учун асослар (105-модда), 
тугатилган жиноий таъқибни қайта тиклаш (108-модда), жиноят ишларини бирлаштириш ва 
ажратиш (109, 110-моддалар) каби қоидалар ҳам тергов асослари сифатида кўрсатиб ўтилган.  

Бундан келиб чиқадики, мазкур давлат қонунчилиги фақат дастлабки тергов босқичига 
оид бўлган қоидаларни умумий шарт сифатида қонунчилигида мустаҳкамлаб қўйган ва 
ҳақиқатдан ҳам улар жиноят иши юритувининг бошқа босқичларида учрамайди. Шу билан 
бирга, уларни тергов учун долзарб, аксарияти ҳар билан жиноят иши терговида 
қўлланиладиган қоидалар ҳисобланади.  

Молдова Республикаси жиноят-процессуал қонунчилигида ҳам жиноий таъқибнинг 
умумий қоидалари қатъий тартибга солинган [17] ва уларни миллий жиноят-процессуал 
қонунчилигимиз билан солиштирганда жиддий фарқлар кўзга ташланади. Хусусан, жиноий 
таъқибни амалга оширувчи орган қарори, яъни қарорга қўйилган талаблар (254-модда), 
жиноий таъқиб ҳаракати бўйича тузиладиган баённома (260-модда) лар ҳам умумий қоидалар 
сифатида белгиланган. Аммо, бундай терговга хос умумий қоидаларни миллий жиноят-
процессуал қонунчилигимизда мавжуд эмас, деб бўмайди, шунчаки улар умумий шартлар 
тоифасига киритилмаган. 

Шу билан бирга, терговчининг топшириқларини бажариш, жиноят ишини бошқаларга 
ўтказиш, йўқолган жиноят ишини ёки унинг материалларини тиклаш, дастлабки терговда 
жамоатчиликнинг иштироки, тергов ҳаракатларини ўтказишда холисларнинг иштироки, 
жиноят ишидаги маълумотларни ошкор қилмаслик мажбурияти, дастлабки терговни 
терговчилар гуруҳига топшириш, терговчилар гуруҳи раҳбарининг ваколатлари,  гуруҳ 
аъзолари бўлган терговчилар, тергов ҳаракатининг бир неча терговчи томонидан бажарилиши 
каби умумий шартлар юқорида ўрганилган давлатлар процессуал қонунчилигида дастлабки 
терговнинг умумий шарти сифатида тан олинмаган. 

Шуни таъкидлаш керакки, дастабки терговнинг умумий шартлари жиноят-процессуал 
қонунчилик олдига қўйилган вазифаларга ҳам жавоб бериши зарур. Ўзбекистон Республикаси 
ЖПКнинг 2-моддасига мувофиқ, жиноятларни тез ва тўла очиш ва айбдорларни фош этиш 
жиноят-процессуал қонунчилигининг муҳим вазифаларидан саналади. Айнан юқорида санаб 
ўтилган умумий шартлар мазкур вазифалар ижросини таъминлашда асосий қоидалар бўлиб 
қолади. Шу ўринда, дастлабки терговнинг мақсадларини аниқлаштириш лозим бўлиб, улар  
жиноят-процессуал қонунчилигининг муҳим вазифаларидан келиб чиқади. 

Жиноят ҳодисасини аниқлаш, уни фош қилиш, жиноят изларини аниқлаш, жиноят 
содир этган шахсни қидириб топиш, айби бўлмаган шахслар жавобгарликка тортилишининг 
олдини олиш, жисмоний ва юридик шахсларнинг ҳуқуқ ва қонуний манфаатларини 
таъминлаш, иш ҳолатларини ҳар томонлама, тўла ва холисона ўрганиш - буларнинг барчаси 
дастлабки терговнинг олидига қўйилган мақсадлар ҳисобланади. Бу мақсадларга эришиш 
учун устувор йўналишлар ёки қоидалар белгилаб олиниши зарур ва бунда дастлабуи 
терговнинг умумий шартлари юқорилаги мақсадларга эришишнинг асосий қоидаларини 
белгилаб беради.  

Дастлабки терговнинг умумий шартлари шундай тизимки, нафақат бир бирига ўхшаш 
қоидалар рўйхати, балки бир бири билан узвий боғлиқ бўлган ягона механизмнинг 
элементларидир. 

